NODWCH EICH RHIF ARHOLIAD AR FRIG POB TUDALEN

	
	[image: image1.png]Cymdeithas
Cyfieithwyr
Cymru







ARHOLIAD AELODAETH GYFLAWN
6 Hydref 2018
PAPUR 2

Cyfieithu o’r Gymraeg i’r Saesneg

Hyd yr arholiad: 2 awr a 5 munud*

Ydych chi wedi cael y papur cywir?
* Cewch 5 munud ar ddechrau’r arholiad i ddarllen y papur.  Ni chewch ddechrau teipio’ch cyfieithiad yn ystod y cyfnod hwn.

Ffynonellau’r darnau:
Darn 1 – addasiad o erthygl ar wefan golwg360
Darn 2 – addasiad o erthygl yn Barn
Rhaid dilyn unrhyw gyfarwyddiadau sydd ar y papur.
Mae 5 tudalen i’r papur hwn gan gynnwys y dudalen hon.

Carai’r Bwrdd Arholi bwysleisio bod croeso i ymgeiswyr ychwanegu troednodiadau at eu gwaith, boed hynny i dynnu sylw at dermau y byddent fel arfer yn eu gwirio ar y we, neu i amlygu unrhyw elfen arall lle teimlir y byddai eglurhad ar y cyfieithiad a ddefnyddiwyd yn fuddiol.  Yn naturiol, gan fod amser yn brin, disgwylir i unrhyw droednodiadau a ychwanegir fod yn gryno ac yn bwrpasol.

PAPUR 2 CYFLAWN – CYFIEITHU O’R GYMRAEG I’R SAESNEG

Darn 1

Mae straen yn air sy’n cael ei ddefnyddio byth a hefyd, ond pam mae’r gweithle modern yn achosi’r fath anhwylder?  
Go brin mai un ffactor yn unig sydd wedi achosi’r cynnydd mewn straen, ond ers y cwymp ariannol ddegawd yn ôl mae’r economi yn ddiamau wedi dod o dan bwysau, ac mae pobl wedi cael eu gorfodi i wneud mwy am lai i’w chynnal.
Ffactor arall sy’n bendant wedi newid ein byd yw’r defnydd o dechnoleg symudol.  Bellach, mae’r ffin rhwng gwaith a chartref yn un amhendant iawn, ac mae hyn wedi rhoi straen ychwanegol ar iechyd meddwl y gweithlu cyfoes.
Daw straen i’r amlwg mewn amryw ffyrdd – ymddygiad gwael yn y gwaith, diffyg hyder ac, yn y pen draw, dyddiau o salwch.  Hanfodol, felly, yw sylwi ar arwyddion cynnar straen, a rhoi cyfle i weithwyr gael amser o’r gwaith i gymryd stoc ac ymadfer, rhag i’r cyflwr ddirywio ymhellach. 
Ond yn ôl holiadur ‘Iechyd a Lles yn y Gweithle’ eleni, gwelwyd cynnydd aruthrol hefyd yn nifer y gweithwyr sy’n mynd i’w gwaith er eu bod yn sâl, yn ogystal ag awgrym bod llawer mwy o bobl yn defnyddio eu gwyliau blynyddol i barhau i weithio. 

Sut, felly, mae mynd i’r afael â hyn, ac atal straen rhag cynyddu ac arwain at gyfnodau hwy o salwch? 
Yn syml, mae angen i gyflogwyr sylweddoli bod lles corfforol a meddyliol eu gweithwyr, eu hasedau pennaf, yn hanfodol er mwyn creu gweithle cynhyrchiol a bodlon.  Gyda golwg ar hyn, mae rhai cyflogwyr yn cynnig hyfforddiant i geisio cydbwyso gwaith a bywyd personol yn effeithlon.  Mae eraill yn cynnig rhaglen gymorth i weithwyr gyda llinellau ffôn i staff allu manteisio ar gymorth cyfrinachol.  Ochr yn ochr â hynny, mae arweinyddiaeth dda a diwylliant cefnogol yn ffactorau allweddol i greu awyrgylch llesol yn y gwaith a lleihau straen. 

PAPUR 2 CYFLAWN – CYFIEITHU O’R GYMRAEG I’R SAESNEG
Darn 2

Mae Caerfyrddin yn gawdel o dre lle mae adeiladau modern ochr yn ochr â rhai hynafol.  Does dim o gwrteisi’r bensaernïaeth Sioraidd a welir yn Llandeilo i’w weld yma ond mae adlais hynafol, a chraidd yr hen dre yn sefyll yn gyfan gwbl ar ei sylfeini canoloesol.  Yng nghanol y perfedd ieir yma o strydoedd mae Pantri Blakeman, ar gornel yr hen lôn gul a ddefnyddid gan fasnachwyr ganrifoedd yn ôl. 
Wedi dringo’r star i’r bwyty mae’r awyrgylch bwriadus Gymreig yn eich taro’n syth: murlun mawr o Gastell Dryslwyn, ryseitiau fel ‘Cawl Mam-gu’ ar y mur a dol anferth mewn het uchel, siôl, pais a betgwn.  Moyra Blakeman ydy perchennog y bwyty, ac mae hi a’i chwaer, Carol (y brif gogyddes), yn rhan o gyfaredd parhaol y lle.  Mae Moyra’n siarad mewn datganiadau, gyda’r ffraethineb yn tasgu hyd y lle a’r cwsmeriaid yn mwynhau pob eiliad o’r tynnu coes.  Siarad parod cegin ffarm a glywir yn y pantri, beth bynnag fo’ch tras a’ch cefndir.  Cofiaf fod yno rywdro a Saeson urddasol iawn ar y ford gyferbyn â mi.  Roedden nhw wedi gorffen eu saig ac yn rhyw baratoi at symud.  Wele Moyra yn dod fel mellten atynt, ac yn edmygu eu platiau gwag â bloedd o gwestiwn: ‘ALL GONE?’  Dyna hanfod yr awyrgylch.

A beth am y bwyd ei hun?  Bwyd cartref blasus a weinir yma, wedi ei baratoi yn ffres.  Fyddai na Moyra na Carol yn ystyried trefnu rhyw ddiwyg rhwysgfawr ar y prydau bwyd.  Dim hen faldod, ond safon a blas.  Mae’r ffefrynnau Cymreig fel cawl, cocos a bara lawr yn cael eu lle, ond mae pob math o brydau ar gael, ac un o’r uchafbwyntiau yw’r cwpwrdd gwydr yn llawn danteithion melys amrywiol, pob un ohonynt yn hyfryd ac wedi ei baratoi ar y safle.

Y DARN I’W GYFIEITHU CYN YR ARHOLIAD
Cyfieithu o’r Gymraeg i’r Saesneg
Ffynhonnell y darn:

Darn 1 – rhan o’r rhagymadrodd i gyfrol ‘Cerddi Gwenallt’ gan Christine James
CYFIEITHU O’R GYMRAEG I’R SAESNEG
Dechreuasai cymoedd de-ddwyrain Cymru ddatblygu’n ganolfannau diwydiannol o bwys tua diwedd y ddeunawfed ganrif.  Cyn hynny, mannau diarffordd, tawel, tlawd a gwledig oedd y rhain, a ffermio defaid yn brif alwedigaeth y boblogaeth brin.  Erbyn diwedd y bedwaredd ganrif ar bymtheg, yn sgil twf y diwydiannau glo a haearn, a hefyd y diwydiannau tun a chopr yn yr ardaloedd mwyaf gorllewinol, trawsnewidiwyd y cymoedd gwledig hyn yn gymunedau poblog, prysur a chosmopolitaidd, a gweithfeydd trwm wrth galon a chanol pob un. 

Ar y dechrau, cymunedau Cymraeg eu hiaith oedd y rhain, gan mai o ardaloedd cyffiniol y Gymru wledig y deuai’r rhan fwyaf o’r mewnfudwyr cyntaf i chwilio am waith yn y cymoedd, ond gydag amser daethant yn gynyddol seisnigedig wrth i fwyfwy o weithwyr fudo i dde Cymru o dros Glawdd Offa, ac o wledydd eraill. 

Mewn termau bras, proses a gychwynnodd yn y cymoedd mwyaf dwyreiniol ac a ledodd yn raddol tua’r gorllewin oedd y twf deublyg hwn mewn diwydiannaeth a phoblogaeth.  Ar ochr orllewinol Maes Glo De Cymru y mae Cwm Tawe, ar ymyl dwyreiniol ardal y glo carreg.  Roedd patrwm datblygu’r rhan hon o’r maes glo braidd yn wahanol i hanes y cymoedd mwy dwyreiniol, yn bennaf am na thyfodd y farchnad am lo carreg ar raddfa fawr tan yr 1880au.  Er bod gwaith metel – copr, tun a haearn – wedi datblygu yng Nghwm Tawe er cyfnod cymharol gynnar, parhâi diwydiant glo’r cwm ar raddfa gymharol fach ac yn un lleol ei natur hyd at chwarter olaf y bedwaredd ganrif ar bymtheg, gan dynnu ei weithwyr bron yn gyfan gwbl o siroedd Caerfyrddin a Brycheiniog cyfagos; pan aned Gwenallt ym Mhontardawe yn niwedd y ganrif honno, roedd y gymuned yno’n bur Gymreig ei hiaith a’i hysbryd o hyd. 

